
Un tro, roedd bonheddwr yn byw mewn plas hardd ar bwys y môr. Dim ond 
un heol gul oedd yn arwain i’r plas ac roedd hi’n union uwchben dibyn. 

Gyrrodd pawb ar hyd yr heol yn ofalus iawn achos roedd hi mor gul ac 
roedd y dibyn mor agos. Teimlodd y bonheddwr yn ddiogel ar yr heol gan 
fod ganddo gerbyd gwych. Hefyd, roedd ganddo yrrwr da a gofalus iawn. 
Yn anffodus, roedd y gyrrwr yn hen iawn ac un diwrnod aeth yn sâl. Fore 
trannoeth bu farw’r hen ddyn.

Nawr, roedd yn rhaid i’r bonheddwr gael gyrrwr newydd a gofalus. 
Anfonodd hysbyseb i’r papur, ac un prynhawn daeth pedwar gyrrwr i 
ymgeisio am y swydd.

Y prynhawn hwnnw, dywedodd y bonheddwr wrth ei forwyn,

“Mary Jên, hoffwn i holi’r gyrrwr cyntaf. Cer i’w dywys i’r stydi.”

“ Iawn syr – ar unwaith!” atebodd y forwyn.

Daeth y gyrrwr cyntaf i mewn a gofynnodd y gŵr bonheddig iddo,  “Pa 
mor agos i’r dibyn y gelli di yrru’r cerbyd?”
Yna, meddai’r gyrrwr cyntaf, “Fe alla i yrru’r cerbyd o fewn chwe 
modfedd i’r dibyn.” Yn anffodus, doedd y gyrrwr cyntaf ddim yn ddigon 
da. “Fe gei di fynd adre!” dywedodd y bonheddwr.

Wedyn, dywedodd y bonheddwr wrth ei forwyn,   “Mary Jên, hoffwn i 
holi’r ail yrrwr. Cer i’w dywys i’r stydi!”.
“Iawn syr – ar unwaith!” atebodd y forwyn.

Daeth yr ail yrrwr i mewn a gofynnodd y gŵr
bonheddig iddo, “Pa mor agos i’r dibyn y gelli 
di yrru’r cerbyd?” Yna, meddai’r ail yrrwr 
“Fe alla i yrru’r cerbyd o fewn tair modfedd i’r 
dibyn.”
Yn anffodus, doedd yr ail yrrwr ddim yn 
ddigon da. “Fe gei di fynd adre!” dywedodd y 
bonheddwr.

Y Gyrrwr Gorau



Ar ôl hynny, dywedodd y bonheddwr wrth ei forwyn,  “Mary Jên, hoffwn i 
holi’r trydydd gyrrwr. Cer i’w dywys i’r stydi!”.
“Iawn syr – ar unwaith!” atebodd y forwyn.

Daeth y trydydd gyrrwr i mewn a gofynnodd y gŵr bonheddig iddo, “Pa 
mor agos i’r dibyn y gelli di yrru’r cerbyd?”
Yna, meddai’r trydydd gyrrwr, “Fe alla i yrru’r cerbyd o fewn modfedd i’r 
dibyn.”

Yn anffodus, doedd y trydydd gyrrwr ddim yn ddigon da. “Fe gei di fynd 
adre!” dywedodd y bonheddwr.
Yn olaf, dywedodd y bonheddwr wrth ei forwyn,  “Mary Jên, hoffwn i 
holi’r pedwerydd gyrrwr. Cer i’w dywys i’r stydi!”
“Iawn syr – ar unwaith!” atebodd y forwyn.

Daeth y pedwerydd gyrrwr i mewn a gofynnodd y gŵr bonheddig iddo, “Pa 
mor agos i’r dibyn y gelli di yrru’r cerbyd?” Yna, meddai’r pedwerydd 
gyrrwr “Pan fydda i’n gyrru cerbyd, fydda i bob amser yn cadw’n bell oddi 
wrth y dibyn.”

“Ardderchog!” dywedodd y bonheddwr. “Cei di fod yn yrrwr i mi.”

